
Lesandi við Sjúkrarøktarfrøðiskúla hevði ikki rætt til ferðastuðul.

Samandráttur:

Lesandi við Sjúkrarøktarfrøðiskúla Føroya hevði ikki rætt til ferðastuðul í samband

við útbúgvingina, tí talan ikki var um vanlig viðurskifti millum arbeiðstakara og

arbeiðsgevara, men heldur um eitt útbúgvingarstað við serligari avløning og uppbýti

millum teoretiska og praktiska venjing.

Avgerð:

Málslýsing:

Kærarin er lesandi við Sjúkrarøktarfrøðiskúla Føroya. Hon býr uttanfyri Havnina og ferðast

aftur og fram til Havnar í samband við útbúgvingina. Í hesum sambandi hevur hon søkt Tollog

Skattstovu Føroya um ferðastuðul fyri 2. hálvár 2002, men hevur fingið noktandi svar.

Avgerðin hjá Toll- og Skattstovu Føroya:

Toll- og Skattstova Føroya grundaði avgerðina við, at tá arbeiðsgevarin, sum váttaði umsókn

hennara var Sjúkrasystraskúli Føroya, kundi umsóknin ikki vera gingin á møti.

Toll- og Skattstova Føroya vísti á avgerð frá Landsskattakærunevndini, har millum annað

varð sagt, at:

“Sjúkrasystralesandi fáa ”løn” í útbúgvingartíðini sum lesandi eftir sáttmálanum hjá

Sjúkrasystrafelagnum. Útbúgvingin er skipað soleiðis, at partur av tíðini er teori á skúlanum,

og partur er arbeiðsvenjing í heilsuverkinum herí eisini ellis- og umlættingarheim. Lønin til

sjúkrasystralesandi verður goldin av Sjúkrasystraskúlanum og ikki av plássinum, har

starvsvenjingin fer fram. Í vanligari talu verður skúli ikki mettur sum arbeiðsgevari ella

arbeiðsstað hjá næmingunum, m.a. tí talan ikki er um viðurskifti millum ein arbeiðsgevara og

ein arbeiðstakara. At reglurnar um ferðastuðul byggja á, at talan skal vera um eitt slíkt sæst

einabest í kunngerð nr. 103 frá 28. juni 2001, har tað m.a. í § 5 er ásett soleiðis: ”Tað er ein

treyt fyri at fáa stuðul eftir §§ 2 og 3, at arbeiðsgevari umsøkjarans á umsóknini váttar, at

viðkomandi arbeiðir hjá honum.”

Avgerðin hjá Kommunalu skattakærunevndini:

Avgerðin varð kærd til kommunala skattakærunevnd, sum avgjørdi at geva kæraranum

viðhald.

Kommunala skattakærunevndin vísti á, at í omanfyri nevndu avgerð frá

Landsskattakærunevndini hevði Toll- og Skattstova Føroya játtað sjúkrasystranæminginum

ferðastuðul millum bústað og praktikkpláss tvs. fyri somu ferðing, sum hesin

sjúkrasystranæmingurin verður noktaður stuðul fyri. Skattakærunevndin metti, at Toll- og

Skattstova Føroya ikki kundi nýta avgerðina hjá Landsskattakærunevndini til at nokta henni

stuðul. Nevndin gav tí kæraranum viðhald í kæruni.

Stýrið:

Stýrið kærdi við eftirfylgjandi góðkenning frá Toll- og Skattaráð Føroya hesa avgerð til

Skatta- og avgjaldskærunevndina.

Stýrið metir, at avgerðin hjá Kommunalu skattakærunevndini er ikki í tráð við avgerð hjá

Landskattakærunevndini frá 4. desember 2002, sum staðfestir, at Sjúkrasystraskúlin ikki er at

meta sum arbeiðsstað hjá sjúkrasystranæmingum.

Avgerðin hjá Skatta- og avgjaldskærunevndini:

Landsskattakærunevndin hevur tann 4. desember 2002 tikið avgerð um, at sjúkrasystralesandi

ikki hava rætt til ferðstuðul í samband við ferðing millum bústað og skúla. Tá var

spurningurin, um sjúkrasystralesandi hava rætt til stuðul í samband við ferðing millum bústað

og praktikkpláss ikki lagdur fyri nevndina av tí, at Toll- og Skattstova Føroya hevði játtað

kæraranum stuðul til tann partin.

Nú er talan um mál, har Toll- og Skattstova Føroya vísandi til hesa avgerð hjá

Landsskattakærunevndini hevur noktað sjúkrasystralesandi ferðastuðul bæði í samband við

skúla og starvsvenjing.

Avgerðin hjá Landsskattakærunevndini var soljóðandi:

“Í hesum føri hava vit eina løgtingslóg, sum klárt sigur at ”rætt til stuðul hevur hvør

persónur……………og hevur útreiðslur í samband við ferðing millum bústað og arbeiðsstað.”

Spurningurin er, hvat kemur undir definitiónina ”arbeiðsstað”. Kann arbeiðsstað tulkast so

breitt, at arbeiðsstað eisini umfatar skúlagongdina, tá tann lesandi fær løn undir skúlagongd.

Hvørki viðmerkingarnar til lógina ella tilhoyrandi kunngerðin geva nakað tulkingarískoyti til,

hvussu hugtakið ”arbeiðsstað” skal skiljast. Avgerandi má tí vera vanliga fatanin av einum

arbeiðsstaði. Arbeiðsstað er í vanligum týdningi tað stað, tú útinnir títt arbeiði fyri løn antin í

starvi hjá ávísum arbeiðsgevara, ella tí at tú hevur átikið tær nakrar arbeiðsuppgávur, sum

skulu útinnast á hesum staði. Skúli vil t.d. verða arbeiðsstaðið hjá lærarum, meðan skúli

vanliga ikki verður mettur sum arbeiðsstað hjá næmingum, m.a. tí teir eru ikki í starvi á

hesum staði.

Sjúkrasystralesandi fáa ”løn” í útbúgvingartíðini sum lesandi eftir sáttamálanum hjá

Sjúkrasystrafelagnum. Útbúgvingin er skipað soleiðis, at partur av tíðini er teori á skúlanum,

og partur er arbeiðsvenjing í heilsuverkinum herí eisini ellis- og umlættingarheim. Lønin til

sjúkrasystralesandi verður goldin av Sjúkrasystraskúlanum og ikki av plássinum, har

starvsvenjingin fer fram. Í vanligari talu verður skúli ikki mettur sum arbeiðsgevari ella

arbeiðsstað hjá næmingunum, m.a. tí talan ikki er um viðurskifti millum ein arbeiðsgevara og

ein arbeiðstakara. At reglurnar um ferðastuðul byggja á, at talan skal vera um eitt slíkt sæst

einabest í kunngerð nr. 103 frá 28. juni 2001, har tað m.a. í § 5 er ásett soleiðis: ”Tað er ein

treyt fyri at fáa stuðul eftir §§ 2 og 3, at arbeiðsgevari umsøkjarans á umsóknini váttar, at

viðkomandi arbeiðir hjá honum.”

Landsskattakærunevndin metir, at sum málið er lýst, kunnu viðurskiftini millum skúla og x

ikki metast sum vanligu viðurskiftini millum arbeiðstakara og arbeiðsgevara, men at talan

heldur er um eitt útbúgvingarstað við serligari avløning og uppbýti millum teoretiska og

praktiska venjing.

Av hesum umstøðum metti nevndin, at Sjúkrasystraskúlin ikki kann metast sum tygara

arbeiðsstað í mun til reglurnar um ferðastuðul, og avgjørdi nevndin tí at geva Toll- og

Skattstovuni viðhald í kæruni.”

Tað avgerandi tykist at vera, um talan er um eitt arbeiðsgevara/arbeiðstakaraforhold og harvið

um ferðing til eitt arbeiðsstað.

Á umsóknarblaðnum fyri seinnu hálvu 2002 upplýsir kærarin arbeiðsgevara og arbeiðssstað at

verða AHS, Psyd. deild I og Heimarøktina í Suðurstreymoy. Tað er tó Sjúkrasystraskúli

Føroya, sum váttar sum arbeiðsgevari.

Sambært kontoavritinum frá fyribilsskránni hjá Toll- og Skattstovu Føroya hevur kærarin

fingið løn frá tveimum arbeiðsgevarum seinnu hálvu 2002, Landssjúkrahúsinum og einum

røktarheimi. Lønin frá Landssjúkrahúsinum er kr. 13.876 um mánaðin fram til oktober, tá hon

fer upp á kr. 14.267 (undantikið juli kr. 3.469). Lønin frá røktarheiminum er skiftandi og er

t.d. kr. 915 í oktober og kr. 15.342 í august.

Kærarin hevur sostatt ikki fingið løn frá teimum, sum standa sum arbeiðsgevarar á

umsóknarblaðnum.

Upplýst er frá Sjúkrasystraskúla Føroya, at næmingar eftir teirri skipan, sum kærarin er

umfataður av, fáa lestrarstuðul fyrstu mánaðirnar av útbúgvingini og fáa síðani løn frá

Landssjúkrahúsinum. Landssjúkrahúsið fær lønina endurgoldna frá Mentamálaráðnum.

Mett verður, at við avgerðunum frá desember 2002 er staðfest, at talan kann ikki verða um eitt

arbeiðsgevara/arbeiðstakaraforhold millum skúla og næming. Sjúkrasystraútbúgvingin er

skipað soleiðis, at partur av tíðini er teori á skúlanum, og partur er arbeiðsvenjing í

heilsuverkinum, men lønin verður goldin av Landssjúkrahúsinum (Mentamálaráðnum) og ikki

av plássinum, har starvsvenjingin fer fram. Tann sjúkrasystralesandi hevur ikki nakran

arbeiðsgevara í vanligum týdningi, og harvið kann talan ikki verða um arbeiðsstað.

Samanumtikið metti nevndin, at talan er ikki um vanlig viðurskifti millum

arbeiðstakara og arbeiðsgevara, men at talan heldur er um eitt útbúgvingarstað við

serligari avløning og uppbýti millum teoretiska og praktiska venjing. Avgjørt varð tí at

broyta avgerðina hjá Kommunalu skattakærunevndini og geva Toll- og Skattstovu

Føroya viðhald í, at kærarin ikki hevur rætt til ferðastuðul í sambandi við

sjúkrasystraútbúgving sína.
